
Maapäävä manifesti sõnomi’

Kuulkõ’, korgõ’ riigiherrä’,

uhkõ’ umaval´tsusõ’!

Külä’ omma’ siih kõnõlõnu’,

armas rahvas arotanu.

Mito mõtõht sai märgotõdu’,

pall´o mõttit sai paprõ pääle.

Manifesti siih manitigi,

sõnomida sorditigi.

Teele anna mi oppusõ, 

taha anda’ mi tarkusõ.

Essügu-i ti excelihe,

pääd pite papõrdõhe!

Tulkõ’ küllä ti kõnõlõma,

miika asjo ti arotama!

Vallalõ olgu’ valtsõminõ,

ütehkuuh olgu’ ütlemine!

Aśalda ti annõtagu-i,

tolgulda ti toetagu-i!

Targalt naakõ’ ti tugimahe,

aroga ti avitama!

Nutiga haarkõ’ nuuri mano,

kavalahe nä kampa võtkõ’!

Paiga hoitkõ’ ti perimusta,

ummamuudu olõmista!

Kogokunna- taha -koolikõisi,

paigapäälist haridusta.

Õgah paigah piät ellä’ saama,

asjo aia’ õgah alõvinna.

Elopaiku vaja ehitädä’,

kodopaiku kobendada.

Lainuga lätt ladusambalt,

tugimisõl tugõvambalt.

Paragrahvi ti painutagõ’,

säädüst säädke’ säädsähe!

Nutti jääs õga sõs nulga pääle,

tarkust külätanomilõ.

Olkõ’ tubli’ ti tunnustama,

olkõ’ julgõ’ ti julgustama

küläelo küdsäjidä,

elo iistvidäjidä!

Nakas elo sõs edenemmä,

kodokant saa korgõmbast.

